
.. devI keshAdipAdavarNanam ..

॥ దేవీ కేశాదిపాదవర్ణనమ్  ॥

॥ దేవీ ముక్తిస్థలషోడశస్తోత్రమ్   ॥

సిన్దూరారుణముజ్జ్వలం   నయనయోరానన్దసన్దోహనం 
విశ్వంవ్యాపిమనోరమం కలయతాం సన్తాపవిధ్వంసనమ్ ।
తేజోమణ్డలమాత్మని  స్ఫురతు మే భూయస్తదన్తర్గతం
లావణ్యాయతనం స్వరూపమపి తే ముక్తిస్థలస్థే  శివే ॥ ౧॥
ఉద్యద్భాస్కరకోటిసుప్రభమనర్ఘానేకరత్నావలీ  -
రాజచ్చన్ద్రకలావిరాజిముకుటం  హైమం  నిసర్గోజ్జ్వలమ్   ।
ఆనీలం పృథుకుఞ్చితాగ్రమమలం  కల్పప్రసూనాఞ్చితం
స్నిగ్ధం  తే కబరీభరం చ కలయే ముక్తిస్థలస్థే  శివే ॥౨॥
అర్ధేన్దుప్రతిమే    లలాటఫలకే నీలాలకాలఙ్కృతే
కస్తూరీతిలకం విలాసచతురం చానఙ్గచాపోపమమ్  ।
భ్రూవల్లీయుగలం   సమున్నతమతిస్వచ్ఛం చ నాసాపుటం
రాజన్మౌక్తికరత్నమమ్బ కలయే ముక్తిస్థలస్థే  శివే ॥ ౩॥
లీలాచఞ్చలమఞ్జనాఞ్చితమతీతాలోకలీలాలవ -
ప్రధ్వస్తానతభూరితాపనికరం  విస్తీర్ణమత్యాయతమ్  ।
స్నిగ్ధశ్యామలపక్ష్మపఙ్క్తినయనద్వన్ద్వం    దయావారిధే
దీనే పాతయ మయ్యనన్యశరణే ముక్తిస్థలస్థే  శివే ॥ ౪॥
గణ్డౌ విద్రుమదర్పణాతివిమలౌ  గోరోచనాలఙ్కృతౌ
కర్ణోద్భాసితరత్నకుణ్డలరుచా   విభ్రాజితౌ  కోమలౌ ।
బన్ధూకప్రసవారుణాధరపుటం   కున్దాభదన్తావలీ -
బిభ్రాజచ్చిబుకం  చ దేవి కలయే ముక్తిస్థలస్థే  శివే ॥ ౫॥
భాస్వద్రత్నకిరీటకుణ్డలయుగగ్రైవేయకోద్భాసితే  
వక్త్రేన్దౌ  నిజకాన్తిరూషితపరిష్కారే మనోనన్దనే  ।

॥ దేవీ కేశాదిపాదవర్ణనమ్  ॥

రాజన్తీం స్మితచన్ద్రికాం  నతజనాన్తస్తాపనిర్మూలినీం
నిత్యం చేతసి భావయామి వరదే ముక్తిస్థలస్థే  శివే ॥౬॥
కస్తూరీఘనసారకుఙ్కుమముఖైరాలేపనైరఞ్చితం 
గ్రైవేయైశ్చ   నిరన్తరం మణిమయైర్మాఙ్గల్యసూత్రోజ్జ్వలమ్     ।
రేఖాభిస్తిసృభిస్తథా విలసితం చారుస్వరం బన్ధురం
కణ్ఠం  తే కలయామి గీతినిపుణే ముక్తిస్థలస్థే  శివే ॥ ౭॥
కేయూరాదివిచిత్రభూషణతరాన్  రత్నాఙ్గులీయప్రభా  -
రాజత్పాణితలాన్ ధృతైక్షవధనుఃపుష్పేషు  పాశాఙ్కుశాన్ ।
ఆనమ్రాభయదాన్  శిరీషమృదులానాలేపనైరఞ్చితాన్
బాహూన్మూర్ధని  మే నిధేహి సదయం ముక్తిస్థలస్థే  శివే ॥౮॥
నిష్కం బాహులతాన్తరే మణిగణైరాకీర్ణమత్యద్భుతం 
హారం చాపి మనోహరం మణిమయీం మాలాం తథా కాఞ్చనీమ్ ।
రాజీవోత్పలచమ్పకాదికుసుమైః  క్లృప్తామహీనశ్రియం 
మాలాం సౌరభశాలినీం చ కలయే ముక్తిస్థలస్థే  శివే ॥౯॥
వృత్తౌ కుఙ్కుమరూషితౌ నిరుపమౌ పీనౌ స్తనౌ సంహతౌ
తుఙ్గౌ కోమలసూక్ష్మపాటలపటప్రచ్ఛాదితావుజ్జ్వలౌ   ।
మధ్యం చాపి కృశం వలిత్రయయుతం  వక్షోజభారానతం
తన్వీం రోమలతాం చ దేవి కలయే ముక్తిస్థలస్థే  శివే ॥ ౧౦॥
ఆవర్తోపమమన్దశోభమమలం  నిమ్నం చ నాభీబిలం
కాఞ్చీదామనిబద్ధరత్నవిలసత్సిన్దూరవర్ణాంశుకమ్    ।
విస్తీర్ణం  రశనాపదం కనకసద్రమ్భానిభౌ  కోమలౌ
ఊరూ చారుతరౌ చ దేవి కలయే ముక్తిస్థలస్థే  శివే ॥ ౧౧॥
జానుద్వన్ద్వమిభేన్ద్రకుమ్భసుషమాచోరం   చ జఙ్ఘాయుగం
చేతోజన్మనిషఙ్గసౌరభహరం  వృత్తం చ నాత్యాయతమ్ ।
మఞ్జీరం  చ మనోఽభిరామనినదం రత్నప్రభాభాసురం
కూర్మాభం ప్రపదం  చ దేవి కలయే ముక్తిస్థలస్థే  శివే ॥ ౧౨॥
స్నిగ్ధస్వచ్ఛతరాఙ్గులీదలతతిచ్ఛాయం   విరాజన్నఖ-
ప్రాలేయాంశుమరీచిధూతవినమత్తాపాన్ధకారోత్కరమ్   ।

కాన్తం కల్పలతాప్రవాలసుభగం  లాక్షారసారఞ్జితం
పాదాబ్జం  తవ భావయామి వరదే ముక్తిస్థలస్థే  శివే ॥ ౧౩॥
భక్తానాం హృదయేషుభూరికృపయా న్యస్తం తదన్తర్గతం
గాఢం తాపతమో నిరస్య శిశిరీకుర్వన్ప్రకాశాధికమ్ ।
ఆనన్దామృతవర్షికం   చ వరదం యత్సేవ్యమానం బుధై -
స్తత్తే  పాదసరోజమమ్బ కలయే ముక్తిస్థలస్థే  శివే ॥ ౧౪॥
యత్పాంసుం కమలాసనప్రభృతయో  దేవా మునీన్ద్రాస్తథా 
వోఢుంమూర్ధ్ని  న కుర్వతే యతధియః కిం కిం తపో దుష్కరమ్ ।
తత్పాదామ్బుజమానతస్య సతతం దీనస్య మే మస్తకే
కూజన్నూపురమర్పయామ్బ సదయం ముక్తిస్థలస్థే  శివే ॥ ౧౫॥
రాజా చైత్రకులోద్భవస్య   సురథో యత్సేవయాఽభూన్మనుః
వైశ్యః  సోఽపి సమాధిరాప మతిమాన్ జ్ఞానం  పరైర్దుర్లభమ్    ।
యోషామూర్తిరమూముహత్స్మరరిపుం దేవోఽపి నారాయణ-
స్తత్తే  పాదసరోజమమ్బ కలయే ముక్తిస్థలస్థే  శివే ॥ ౧౬॥
నిత్యం యేన శివాఙ్గవర్ణనమిదం   స్తోత్రం  ద్వయోస్సన్ధ్యయోః
పద్యైః  షోడశభిః కృతం కృతధియా మర్త్యేన సఙ్కీర్త్యతే ।
తస్య ప్రీతమనాః  పరేశమహిషీ త్వం దేవి తాపత్రయం
నిర్ధూయాశు  విధేహి భక్తిమచలాం ముక్తిస్థలస్థే  శివే ॥ ౧౭॥
ప్రాగన్తేవసతా  చిరం శ్రుతిగిరస్సారావదాతాత్మనా
నేయత్తా నిరణాయియస్య భగవచ్ఛ్రీశఙ్కరస్వామినా ।
బ్రాహ్మం  వైష్ణవమైశ్వరం    చ కిమపి ప్రాగల్భ్యముద్భాసయత్
సాయుజ్యం మమ సన్దధాతు  తదిదం ముక్తిస్థలస్థం   మహః ॥ ౧౮॥
ఓం తత్సత్ ।
॥ ఇతి శ్రీనారాయణభట్టతిరివిరచితం   ముక్తిస్థలషోడశస్తోత్రం   సమ్పూర్ణమ్  ॥

The varNanam is attributed to Melpathur Narayana Bhattathiri, the composer
of the Narayaneeyam.

॥ దేవీ కేశాదిపాదవర్ణనమ్  ॥

The last shloka (18) is generally considered part of this mukthisthala Shodasha
stotra. Legend is that Shrimad Shankaracharya worshipped here and realized
the greatness of the presiding Deity.

